Матэрыялы-ўдзельнікі раённага конкурсу эсэ «У імя жыцця», прысвечанага 70-годдзю Вялікай Перамогі


Нашчадкi помняць вялiкi подзвiг 
Забыцца пра Вялікую Айчынную вайну не даюць шматлікія помнікі і абеліскі.

Непадалёку ад майго дома, у аграгарадку Дубіна Баярская, знаходзіцца помнік землякам. Ён ушаноўвае памяць землякоў – 47 воінаў і партызан і 20 мірных жыхароў, якія загінулі падчас вайны…

Высокія дрэвы вакол помніка стаяць у цішы, нібы пра нешта думаюць, успамінаюць той жахлівы час. Тут часта збіраюцца дарослыя і дзеці, каб аддаць даніну памяці загінуўшым, тут праводзяцца мітынгі, прысвечаныя памятным датам.

Да глыбіні душы кранае сэрца брацкая магіла савецкіх воінаў, якая знаходзіцца ў суседняй невялікай вёсачцы Дворышча. Тут падчас вызвалення нашага раёна ў ліпені 1944 года больш за тры гадзіны грымеў бой. Нашы воіны адну за другой адбівалі атакі фашыстаў. Калону ворагаў падтрымлівалі танкі, артылерыя і звыш дзясятка самалётаў. Ад узрываў снарадаў і мін уздымалася зямля, гінулі салдаты і мірныя жыхары. Падчас бою панеслі цяжкія страты чырвонаармейцы: 16 салдат, сяржантаў і афіцэраў, сярод якіх адна дзяўчына – санінструктар. Яны загінулі геройскай смерцю і пахаваны тут жа ля вёскі ў брацкай магіле. А кожны з іх хацеў жыць, вярнуцца ў свае сем’і, убачыць і абняць родных…

Анастасія САЛОМКА,
15 гадоў, Гародзькаўскі НПК
 
 ПАД МАТЫЛЬКОВЫМI КРЫЛАМI
Пакуль мы памятаем тых, хто назаўсёды пайшоў ад нас, – жыве сувязь пакаленняў.

Жахі вайны не абмінулі маю родную вёску Сівіца і навакольныя населеныя пункты. Шмат аднавяскоўцаў пайшло на фронт, многія змагаліся ў партызанскіх атрадах. Сярод іх быў і мой прадзед Іосіф Іванавіч Мінкевіч.

Нарадзіўся ён на Валожыншчыне ў 1921 годзе ў вёсцы Вуглы. У 1944 годзе яго прызвалі ў Польскую армію. Трапіў прадзед не на перадавую, а ў так званы абоз, дзе падвозілі і ахоўвалі зброю, рэчы салдатаў, прадукты харчавання. Не аднойчы даводзілася ўступаць у бой: нямецкія самалёты часта бамбілі абозы, каб пакінуць армію без боепрыпасаў і прадуктаў харчавання.

Іосіф Іванавіч дайшоў да Берліна. За ўдзел у Вялікай Айчыннай вайне быў узнагароджаны медалямі, якія, на жаль, не захаваліся.

Майму прадзеду пашчасціла вярнуцца з вайны дадому. Аднак колькі людзей загінула, колькі дзяцей асірацела, колькі жанчын засталіся ўдовамі, страцілі сваіх сыноў і дачок?! Пра фашысцкія злачынствы нагадвае помнік на паўночнай ускраіне вёскі Вуглы, які пастаўлены на месцы расстрэлу 38 мірных жыхароў 7 жніўня 1943 года.

Жыхарка гэтай вёскі Леакадзія Уладзіміраўна Лямбовіч успамінае: “…Людзей расстралялі каля ямы, у якую дагэтуль вуглянцы ссыпалі бульбу. Падалі ў яе і мёртвыя, і параненыя. Некалькі дзён варушылася зямля на тым жудасным месцы, і людзі баяліся падыходзіць да яго. З часам, асмеліўшыся, пачалі раскопваць яму і шукаць сваіх родных і блізкіх. Амаль усіх потым перахавалі на могілках у вёсцы Камень. На тым месцы, дзе зараз стаіць помнік, засталася пахаванай маладая дзяўчына, у якой не было родных…”

Гэты абеліск быў узведзены ў 1967 годзе, дзякуючы намаганням былога старшыні калгаса “Рассвет” Мікалая Іванавіча Галубцова. Ён прайшоў Вялікую Айчынную ад пачатку да канца: змагаўся ў Чырвонай Арміі, партызанскай брыгадзе імя Чкалава. Мікалай Іванавіч узнагароджаны медалём “Партызану Айчыннай вайны” I ступені і ордэнам Айчыннай вайны II ступені.

Мы, маладое пакаленне, удзячны вам, салдаты-пераможцы, за шчасце не ведаць болю і голаду, якія цярпелі нашы бабулі і дзядулі, за радасць бесклапотнага дзяцінства. Гулы гармат больш не перашкаджаюць спевам салаўя ў вішнёвым садзе, а замест куль рознакаляровымі агеньчыкамі ззяюць крылы матылькоў.

Дзяніс БІБІК,
13 гадоў, Сівіцкі НПК
